
Annotasiya: Maqolada sigirlarda tuxumdonlar gipofunksiyasi paytida kuzatiladigan klinik, 

gematologik va gormonal ko’rsatkichlardagi o’zgarishlar bayon etilgan.  

Kalit so‘zlar: sigirlar, tuxumdonlar, tuxum yo'li, sariq tana, homila pardalari, platsenta, 

endometrit, anofrodeziya, nimfamoniya, bepushtlik, homila. 

 

Mavzuning dolzarbligi. Respublikamizda agrar sohaning yetakchi tarmoqlaridan biri chorvachilikda 

ham amalga oshirilayotgan tub islohatlar natijasida chorva mollarining bosh soni yildan-yilga 

ko’payib, mahsuldorligi oshib bormoqda. Bu borada chorva mollarining kasalliklarini oldini olishga 

qaratilgan, jumladan, hayvonlarda uchraydigan tuxumdon kasalliklarining sabablarini aniqlash, erta 

diagnostika qilish, davolash va oldini olish chora-tadbirlarini ishlab chiqish bo’yicha keng qamrovli 

chora-tadbirlar amalga oshirilmoqda. Dunyoda qoramolchilik xo’jaliklari sharoitida mahsuldor 

hayvonlar orasida tuxumdonlar gipofunksiyasi o’rtacha 40-50 foizini tashkil etishi aniqlangan.  

Ushbu patologiyalar oqibatida go’sht va sut mahsulotlari ishlab chiqarish salmog’ining kamayishi va 

buzoq olishning keskin kamayishi hisobiga iqtisodiy zarar ko’rishi holatlari kuzatiladi. Shu boisdan, 

mahsuldor sigirlarda tuxumdonlar gipofunksiyasining tarqalishi, xo’jaliklarga keltiradigan zararini, 

sabablari va rivojlanish mexanizmlarini aniqlash, kasalliklarni erta diagnostika qilish, guruhli 

profilaktika qilishning samarali usullarini ishlab chiqish dolzarb bo’lib hisoblanadi. 

Bepushtliklarning turli shakllarini aniqlash uchun urg’ochi hayvonlar va naslli hayvonlar jinsiy a’zolarini 

davriy ravishda tekshirib borish lozim. Ginekologik tekshirishlar kasal hayvon to’g’risidagi dastlabki 

anamnez ma’lumotlarini to’plash va klinik tekshirishlardan iborat bo’ladi. Bunda hayvon to’g’risidagi 

dastlabki ma’lumotlarni to’plashda nima uchun veterinariya yordami kerak bo’lganligi, keyingi 

tug’uruqning vaqti va xarakteri, hayvonda jinsiy siklning takrorlanishi, kuyikishning kechishi va 

jadalligi, necha marta va qachon urg’ulantirilganligi, kechirgan kasalliklari, asrash va parvarishlash 

sharoitlari aniqlanadi [1,2,5]. 

Yod yetishmovchiligi hayvonlarda yaxshi yaylov sharoitlarida bo’lsa ham qoniqarli semizlikda 

bo’lishiga qaramasdan gipotrofik bola tug’ilish, sekin o’sish mahsuldorlikning past bo’lishi, 

tullashning kechikishi va eksterer nuqsonlari ro’y beradi [3,6,7]. 

Hayvonlarni oziqlantirishning to’laqimmatli bo’lmasligi oqibatidagi bepushtlik sababi hayvonlar rasionida 

oqsillar, vitaminlar, makro- va mikroelementlarning yetishmasligi yoki ortiqchaligi, sifatsiz va buzilgan 

oziqalar berilishi hisoblanadi. Rasionda uning ayrim komponentlarining (vitaminlar, oqsillar, uglevodlar, 

kalsiy, fosfor, marganes, yod, temir, kobalt va b.) yetishmasligi yoki ortiqcha bo’lishi hayvonning 

semizligi o’rtacha yoki yuqori bo’lganda ham bepushtliklarga sabab bo’lishi mumkin [4,8] 

Olingan natijalar tahlili. Samarqand viloyati “Siyob Shavkat Orzu” fermer xo’jaligidagi Golshtin 

zotli sigirlarda tuxumdon gipofunksiyalarini, ular organizmida kuzatiladigan garmonal va gematologik 

o’zgarishlarini aniqlash maqsadida tadqiqotlar olib borildi. 

Tadqiqotlar davomida xo’jalikning ekologik-biogeokimyoviy holati tahlil qilindi, ratsionning asosini 

tashkil etuvchi oziqa na’munalari tarkibi va xususiyatlari o’rganildi. Ratsionlar to’yimligi va tarkibi 

bo’yicha tahlil qilindi.  

Dispanser tadqiqotlar o’tkazish uchun xo’jalikdagi 4-5 yoshli Golshtin zotli sigirlardan “o’xshash 

juftliklar” tamoyili asosida etolon guruh sifatida 10 bosh sigir ajratilib, ularda har 20 kunda bir marta 

klinik-fiziologik status, akusher-ginekologik tekshirishlar va qonning ayrim morfobiokimyoviy 

ko’rsatkichlari bo’yicha tekshirishlar olib borildi. 

Sigirlarda orasida bepushtliklarning tarqalishi va sabablari, iqtisodiy zarari, rivojlanishi mexanizmlari, 

klinik belgilari va qondagi gormonal o’zgarishlarni o’rganish, ertachi aniqlash va guruhli-profilaktik 

davolash usullarini takomillashtirish maqsadida yangi tuqqan sigirlarda akusher-ginekologik 

dispanserlash o’tkazildi. (B.Bakirov va b, 2004) [1]. 

Sog’in sigirlarda akusher-ginekologik dispanserlash davomida servis davrining davomiyligi, jinsiy 

siklni kechishi, otalanish darajasi va qisir qolish ko’rsatkichlari tahlil qilindi. 

Ajratib olingan 10 bosh etalon guruhdagi sigirlarda akusher-ginekologik tekshirishlar o’tkazilib, 

bachadonda homila bor yo’qligi, bachadon va tuxumdonlarning holati, to’g’ri ichak orqali va 

ultratovush tekshiruvi (UTT) BMV-technologiy apparati yordamida aniqlandi. Kuyga kelgan 

hayvonlarda jinsiy siklning kechish xususiyatlari aniqlandi.  

Xo’jalikda olib borilgan dispanserlash natijalariga ko’ra, jami tekshirilgan 400 bosh sigirlar hisobidan 

endometritlar o’rtacha 2%, tuyoq kasalliklari - 20%, gipovitaminozlar - 25%, osteodistrofiya - 40%, 

subklinik ketoz - 30%, mikroelementozlar - 20%, bepushtliklar 20 %ni tashkil etdi. Bu ko’rsatgichlar 

xo’jalikdagi sigirlarning 50-60% dan ortig’ida modda almashinuvi buzilishlari patologiyalarning 

borligidan dalolat beradi.  

Mahsuldor sigirlarda reproduktiv a’zolarning funksional holati, jinsiy sikl va kuyikishning me’yorida 

kechishi ko’p jihatdan oziqlantirish tipi, hayvonlar organizmining to’yimli moddalar, vitamin va 

mineral moddalar, ayniqsa mikroelementlarga nisbatan ehtiyojlarining qondirilish darajasiga bog’liq 

[8, 7]. 

Sigirlar rasioni tahliliga ko’ra, rasion strukturasida shirali oziqalar ulushi 45,313% ni (talab 50-60%), 

dag’al oziqalar 21,25% ni (me’yor - 15-30%), konsentrat oziqalar 15,859% ni (me’yor - 15-20%) 

tashkil etdi.  

Laktasiyaning ikkinchi oyida tajribadagi sigirlarning barchasi UTT yordamida to’g’ri ichak orqali 

tekshirilganda homilasi yo’qligi tasdiqlandi, tekshirilgan 10 bosh sigirlarning 3 boshida (30%) 

bachadon subinvolyusiyasi, 3 boshida tuxumdonlar gipofunksiyasi borligi aniqlandi.  

Laktasiyaning 3-4 oylariga kelib 10 bosh sigirdan 3 bosh sigirlarning kuyga kelganligi aniqlandi va 

ular suniy urug’lantirildi. Qolgan sigirlarda laktasiyaning 5-6 oylarida ham jinsiy sikl kuzatilmadi. 

Tekshirishlar davomida kuyga kelmagan sigirlarda kuyikishning yashirin kechayotganligi, ya’ni 

noto’liq jinsiy sikl aniqlandi (areaktiv, anovulyator jinsiy sikl). Tajribadagi sigirlarda servis davri 

o’rtacha 100-110 kunni tashkil etdi.  

Sog’in sigirlarda tana harorati tekshirishlarning boshida ya’ni laktasiyaning 1- oyida o’rtacha 

39,8±0,04 oС, 2-oyida - 39,1±0,06 oС, 3- oyida 38,8±0,05 oС, 4- oyida 39,5±0,04 oС, 5-oyida 

38,4±0,05 oС ni tashkil etdi. Bir daqiqadagi puls soni shunga mos ravishda o’rtacha 55,5±2,4 marta, 

75,9±2,5, 85,4±2,8, 86,8±3,5 va 88,6±3,2 martani tashkil etdi. 

Sigirlarda ruminasiya soni aniqlanganda sut berish davrining 5 – oyiga borib 2 daqiqadagi soni 

o’rtacha 2,8±0,06 martani tashkil etdi. Bu ko’rsatkichni sut berish davrining dastlabki oylariga 

nisbatan 1 borabarga kamayganligi aniqlandi.  

1 - jadval. Sigirlarning klinik ko’rsatkichlari 

Laktasiya 

davrlari 

Tana harorati, 

°С. 

Puls soni, 1 

daqiqada 

Nafas soni, 1 

daqiqada 

Ruminasiya, 2 

daqiqada 

1 -oy 39,8±0,04 55,5±2,4 16,8±2,5 5,0±0,06 

2 -oy 39,1±0,06 75,9±2,5 21,6±2,4 4,6±0,06 

3- oy 38,8±0,05 85,4±2,8 23,4±2,8 4,2±0,05 

4-oy 39,5±0,04 86,8±3,5 25,6±2,5 3,0±0,08 

5-oy 38,4±0,05 88,6±3,2 26,5±2,8 2,8±0,06 
 

Sigirlarning bir daqiqadagi nafas soni ham mos ravishda laktasiya davrlarida dastlabki ko’rsatkichlarga 

nisbatan oshib borishi qayd etildi. Laktasiyaning beshinchi oyiga borganda o’rtacha 26,5±2,8 

martagacha ortishi xarakterli bo’ldi. Sigirlarda puls va nafas sonining tezlashishi ular organizmida 

kislorod tanqisligi vujudga kelayotganidan dalolat berib, modda almashinuvining susayishiga sabab 

bo’ladi. 

Sog’in sigirlarning tuxumdonlar gipofunksiyasida qondagi o’zgarishlarni o’rganish maqsadida 

xo’jalikdagi 10 bosh (etalon hayvonlar) sigirlardan olingan qon namunalari ayrim morfobiokimyoviy 

ko’rsatkichlari bo’yicha tekshirishlardan o’tkazildi. 

Sog’in sigirlar qonidagi eritrositlar soni tekshirishlar boshida (lakatasiyaning 1- oyida), o’rtacha 

5,88±2,6 mln/mkl ni (me’yor 5,0-7,5 mln/mkl) tashkil etgan bo’lsa, tekshirishlarning oxiriga kelib 

(laktasiyaning 5- oyida), bu ko’rsatkichning o’rtacha 5,12±3,5 mln/mkl gacha kamayishi qayd etildi.  

Sigirlar qonidagi gemoglobin miqdorini tekshirishlarning oxiriga kelib, shunga mos ravishda o’rtacha 

98,6±4,5 g/l dan 88,4±3,5 g/l gacha kamayishi (me’yor 99-129 g/l) kuzatildi. Tekshirilgan sigirlarning 

qon zardobidagi umumiy oqsil miqdori ham laktasiya davrlari bo’ylab kamayib borishi xarakterli 

bo’ldi. Bu ko’rsatkich laktasiyaning 5 - oyiga kelib o’rtacha 62,4±2,5 g/l ni (me’yor- 72-86 g/l) tashkil 

etdi. Dispanser tekshirishlar boshida sigirlar qonidagi glyukozaning miqdori o’rtacha 2,56±0,08 

mmol/l ni (me’yor 2,22-2,33 mmol/l) tashkil etgan bo’lsa laktasiyaning 5- oyiga kelib o’rtacha 

2,22±0,06 mmol/l gacha kamayganligi xarakterli bo’ldi. Mahsuldor sigirlar qonidagi glyukoza 

miqdorining laktasiya davomida kamayib borishi ularning energiyaga bo’lgan talabini to’liq 

qondirilmayotganligidan dalolat beradi.  

2.-jadval Tajribadagi sigirlar qonining biokimyoviy ko’rsatkichlari (n=10.) 
 

 

 

Ko’rsatkichlar 
Tekshirishlar vaqti, (laktasiya davrlari) 

1- oyi 2- oyi 3- oyi 4- oyi 5- oyi 

Eritrositlar, mln/mkl 5,88±2,6 5,62±1,45 5,52±1,3 5,48±1,1 5,12±3,5 

Gemoglobin, g/l 98,6±4,5 96,5±2,58 96,4±2,6 92,2±2,5 88,4±3,5 

Umumiy oqsil, g/l 82,8±2,61 78,6±2,15 72,8±2,0 66,1±2,1 62,4±2,5 

Glyukoza, mmol/l 2,56±0,08 2,45±0,04 2,39±0,05 2,24±0,06 2,22±0,06 

Ishqoriy zahira, 

hajm%CO2 
52,6±3,24 46,9±3,2 44,8±3,5 42,3±2,4 42,6±3,85 

Umumiy kalsiy, 

mmol/l 
2,84±0,06 2,54±0,05 2,46±0,05 2,35±0,06 2,22±0,08 

Anorganik fosfor, 

mmol/l 
1,79±0,06 1,64±0,06 1,66±0,06 1,42±0,02 1,28±0,05 

Rux, mkmol/l 42,5±1,6 40,4±1,4 38,4±1,2 36,5±1,6 30,2±1,5 

Retinol mkg% 32,8±5,16 30,5±4,65 28,3±5,1 22,4±5,1 22,8±4,6 

Progesteron nM/l 3.02±0,06 2.08±0,04 3.04±0,2 3.04±0,6 4.07±0,02 

Esterogen nM/l 0.52±0,05 0.58±0,06 0.67±0,3 0.67±0,4 0.68±0,06 

Qon zardobidagi ishqoriy zahiraning o’rtacha 52,6±3,24 hajm%C   +O2 dan (me’yor 46-66 

hajm%CO2) 42,6±3,85 hajm%CO2 gacha kamayishi xarakterli bo’ldi.  

Sigirlar qon zardobidagi umumiy kalsiy miqdori laktasiyaning 1- oyida o’rtacha 2,84±0,06 mmol/l ni 

tashkil (me’yor 2,5-3,13 mmol/l) etgan bo’lib, laktasiyaning 5- oyiga borib, 2,22±0,08 mmol/l gacha 

kamayishi kuzatildi. Anorganik fosfor miqdorining shunga mos holda, o’rtacha 1,79±0,06 mmol/l dan 

1,28±0,05 mmol/l ga kamayishi (me’yor - 1,45-1,94) aniqlandi. 

Retinol miqdorining sigirlar qonida sut berish davrining kuchayib bilan kamayib borishini ularning 

oziqalaridagi miqdori ham sigirlar ehtiyojini qondirmasligi va hayvonlarni yilning barcha fasllarida bir 

xil tipdagi rasionda oziqlantirilishi bilan izohlash mumkin. 

Sigirlar qonidagi retinol miqdori tekshirishlarning boshida ya’ni laktasiyaning 1- oyida 

o’rtacha32,8±5,16 mkg% ni tashkil etib, tekshirishlar oxirida o’rtacha 22,8±4,6 mkg% gacha kamayib 

borishi kuzatildi (me’yor- 24-80 mkg%).  

Sigirlar qonidagi rux miqdori laktasiyaning 1- oyida o’rtacha 42,5±1,6 mkmol/l ni, 2- oyida 40,4±1,4 

mkmol/l ni, 3- oyida 38,4±1,06 mkmol/l ni, 4- oyida 36,5±1,6 mkmol/l ni, 5- oyida 30,2±1,5 mkmol/l 

ni (me’yor-46,1-61,1mkmol/l) tashkil etdi. Bu ko’rsatkichlar sog’in sigirlarda qondagi rux miqdorining 

laktasiya davomida kamayib borishidan dalolat beradi. Retinol yetishmaganda hayvonlarda umumiy 

rezistentlikning pasayishi, gormonlar sintezining pasayishi, epiteliy shox pardasida metaplastik 

jarayonlar rivojlanishi, jinsiy funksiyalarning yomonlashishi, tuxumdonlar gipofunksiyasi, persistent 

sariq tana, embrionni o’limi, fiziologik jihatdan rivojlanmagan bola tug’ilishi, homila yo’ldoshining 

ushlanib qolishi, endometritlar, bachadon subinvolyusiyasi, shilliq pardalar va terining quruqlashishi, 

tullashning kechikishi, tuyoq shoxsimon qavati yaltiroqligining pasayishi va tuyoqning deformasiyasi, 

sut va go’sht mahsuldorligining kamayishi, oshqozon oldi bo’limlarining gipotoniyasi, ko’zdan yosh 

oqishi, keratitlar, kseroftalmiya [3,8,10] kuzatilishi bilan kechishi aniqlangan. 

Sigirlarda tuxumdon gipofunksiyalari jinsiy gormonlarning o’zgarishi bilan kechishi ilmiy manbalar 

tahlilidan ma’lum. Shu boisdan sigirlarda jinsiy gormonlar ya’ni progesteron va esterogen 

miqdorlarining o’zgarishlari aniqlandi [8]. 

Laktasiyaning 1-oyida qondagi progesteron miqdori o’rtacha 3.02 nM/l va esterogen miqdori o’rtacha 

0.52 nM/l ni tashkil etgan bo’lsa, bu ko’rsatkich shunga mos ravishda o’zgarib borib, laktasiyaning 5- 

oyida o’rtacha 3.05 nM/l va 0.62 nM/l ni tashkil etdi.  

Tuxumdonlar gipofunksiyasi paytida jinsiy gormonlarning yetishmasligi ularda kuyikishning 

kechikishiga yoki noto’liq jinsiy sikl namoyon bo’lishiga sabab bo’ladi [6,8,10]. 

Xulosa. Sigirlarda tuxumdonlar gipofunksiyasi ularda jinsiy kuyikishning kechikishi, (noto’liq jinsiy 

sikl), gipogemoglobinemiya, gipoglikemiya, rux va retinolning yetishmasligi hamda gormonlar 

nisbatining o’zgarishi bilan kechishi xarakterli bo’ldi.  

